
O‘TKIR HOSHIMOVNING 
“TUSHDA KECHGAN 
UMURLAR” ROMANIDA INSON 
VA UNING RUHIYATI

Xolmatova Ro‘zixon Akmaljon qizi
FarDU 1-kurs magistranti

Annotatsiya: Maqolada O‘tkir Hoshimovning “Tushda kechgan umrlar” romanining badiiy talqini psixologik-ruhiy tasvir 
vositasida tahlil etiladi. Unda ijtimoiy-siyosiy davr koloritining ifodalanishi, inson ruhiyati va ichki ziddiyatlari ochib beriladi. 
Syujet rivojiga ta’sir qiluvchi fojiaviy taqdirlar, ularni yuzaga keltiruvchi omillar va shu orqali jamiyatdagi muayyan ijtimoiy 
holat yoritiladi.

Kalit so‘zlar: davr, kolorit, psixologik-ruhiy tasvir, personajlar, xarakter, syujet, “o‘zbeklar ishi”, “paxta ishi”, tush motivi, 
konflikt, inson ruhiyati, ekzistensializm, retrospektiv.
Abstract: The article analyzes the artistic interpretation of O‘tkir Hoshimov’s novel “Lives Passed in a Dream” through 
psychological imagery. It explores the representation of the socio-political period, internal human contradictions, and the 
social factors that shaped the protagonists’ tragic destinies and influenced the development of the plot.

Key words: period, color, psychological image, characters, character, plot, “Uzbek case”, “cotton case”, dream motive, 
conflict, human psyche, existentialism, retrospective.
Аннотация: В статье анализируется художественная интерпретация романа О‘ткира Хошимова “Жизни, про-
житые во сне” через призму психологической образности. Рассматриваются колорит общественно-политической 
эпохи, внутренние противоречия человека, а также факторы и социальная среда, предопределившие трагические 
судьбы персонажей и динамику сюжетного развития.

Ключевые слова: эпоха, колорит, психологический образ, персонажи, характер, сюжет, “узбекское дело”, “хлоп-
ковое дело”, мотив сна, конфликт, психика человека, экзистенциализм, ретроспектива.

KIRISH
Adabiyot – bu ko‘ngil va ruhiyat dunyosini so‘zlatguvchi tilmochdir. Badiiy adabiyot esa insonning ruhiy 

faoliyat mahsulidir. Bu faoliyat yozuvchi tomonidan o‘zining badiiy mahorati, estetik didi va tafakkur mahsuli 
orqali asarga singdiriladi. Adabiyot – o‘tmish, bugun va kelajakni bog‘lovchi vosita bo‘lib, boshqa hech bir soha 
u kabi ishonchli bo‘la olmaydi. U jamiyatni tashkil etgan insonlarning botiniy va zohiriy olamida yuz berayotgan 
o‘zgarishlarni ko‘rsatuvchi jahonnamod vazifasini bajaradi.

MAVZUGA OID ADABIYOTLAR SHARHI
O‘zbekiston adabiyotshunosligida inson ruhiy holatining badiiy talqini, ayniqsa Sho‘ro davridagi mafku-

raviy bosimlar sharoitida badiiy ifoda etilishi, ko‘plab olimlar tomonidan tadqiq qilingan. U. Normatov “Yangi 
o‘zbek adabiyoti” asarida XX asr oxiri o‘zbek romanlarida psixologik tafakkur va ijtimoiy tanqidiy ruhning uyg‘un-
ligini alohida ta’kidlaydi. Muallif O‘tkir Hoshimov ijodini modernizmga xos yondashuv bilan tahlil qilib, “Tushda 
kechgan umrlar” romanini milliy adabiyotning ijtimoiy-ruhiy burilish nuqtasi sifatida baholaydi.

Adabiyotshunos D. Quronov “Adabiyotshunoslikka kirish” asarida zamonaviy romanlardagi syujet qurilishi, 
obrazlarning ichki psixologik holati va g‘oyaviy qatlamlarini o‘rganishda retrospektiv uslubning ahamiyatiga 
urg‘u beradi. U ayniqsa shaxsiy kechinmalar va tarixiy bosimlar ta’sirida shakllanayotgan xarakterlar talqinini 
zamonaviy yondashuvlar bilan bog‘laydi.

A. Rasulov o‘zining “Badiiylik – bezavol yangilik” tadqiqotida adabiy asardagi ramz, metafora, tush motivi, 
urush va totalitar jamiyatga tanqidiy munosabat kabi elementlarning Hoshimov romanida qanchalik badiiy dara-
jada uyg‘unlashtirilganini ko‘rsatib o‘tadi. Unga ko‘ra, bu asarda inson ruhiyati faqat shaxsiy fojiaga emas, balki 
butun jamiyat muammolariga ham ishora qiladi.

Yozuvchi va adabiyotshunos U. Hamdamov “Badiiy tafakkur tadriji” nomli asarida badiiy tafakkur evolyutsi-
yasi doirasida “Tushda kechgan umrlar” romanining strukturasi va ruhiy-lirik ohangini teran tahlil qilib, uni ruhiy 
portretlar vositasida kechgan badiiy mushohada deb baholaydi.

Shuningdek, O‘tkir Hoshimovning o‘zi yaratgan obrazlar tahlili ham o‘z asarlarida chuqur psixologik 
qatlamlarni ochishga qaratilgan bo‘lib, bu jihatlar bugungi adabiyotshunoslik nazariyasida keng o‘rganilmoqda.

TADQIQOT METODOLOGIYASI
Ushbu maqola uchun zarur ma’lumotlar kontent-tahlil usulida olingan bo‘lib, “Tushda kechgan umrlar” 

romanining matni asosiy manba sifatida tanlangan. Asardagi psixologik-ruhiy holatlar, tush motivi, tarixiy 
kontekst va obrazlar zamonaviy adabiyotshunoslik mezonlari asosida tahlil qilindi, mavjud ilmiy manbalar bilan 
solishtirildi.

TAHLIL VA NATIJALAR
Taniqli o‘zbek yozuvchilaridan biri, asarlari kitobxonlar qalbidan joy olgan iste’dod egasi O‘tkir Hoshimov 

modernizmga xos xususiyatlar va milliy an’analar zamirida ijodiy izlanib, “Tushda kechgan umrlar” romanini 
yaratdi. Ushbu roman urush va inson ruhiyatini o‘zaro bog‘lovchi, 1980–1990-yillar o‘zbek adabiyotidagi dolzarb 
masalalarni yorituvchi salmoqli asarlardan biri hisoblanadi. “Tushda kechgan umrlar” romani bevosita tarix 
oynasidir. Unda davr tarixi va insonlar ruhiyati tiniq oyna kabi aks ettiriladi. Yozuvchi asar voqealarini perso-
najlar nutqi orqali bayon etadi. Roman syujeti retrospektiv (orqaga qaytuvchi) bo‘lib, unda voqealar birin-ketin 
hikoya qilinmaydi, balki voqealarning muayyan nuqtasida to‘xtalib, personaj o‘tmishiga, oldingi voqealarga 
murojaat qilinadi. Romanda syujet, obrazlar, qahramonlar xarakteri va urush manzaralari turli xil ko‘rinishlarda 
namoyon bo‘lib, rang-barang badiiy vositalar orqali tasvirlanadi.

Asar kuz – o‘lim to‘shagida yotgan bemorga o‘xshaydi. Oyoq ostida kasalmand xazonlar ingraydi. Erta 
bahorda bo‘tana bo‘lib, shosha-pisha, qirg‘og‘igacha sig‘may oqqan ariqlar tiniqlashadi. Shuncha urinishlar 
zoye ketganini tushunib, olamga ma’yus boqadi. Endi suv tubida shodon chayqalgan maysalar emas, xazon 
ko‘milgan. Yeru ko‘kni kafandek oppoq tuman chulg‘aydi. Oq zulmat orasidan qarg‘alarning xosiyatsiz fig‘oni 
eshitiladi.

Mazkur tasvirlarda kasalmand xazonlar, toshqin ariqlar, kafandek qoplangan oppoq tuman, oq zulmat 
va qarg‘alarning fig‘oni kabi betakror o‘xshatishlar yozuvchining badiiy mahoratini, asar qahramonlarining 
fojiaviy taqdirini anglatadi. Yozuvchi asarning kirish va yakun qismida qo‘llagan ushbu badiiy vositalar orqali 
qahramonlar taqdiri va ijtimoiy-siyosiy davr orasidagi bog‘liqlikni yuzaga chiqaradi. Ma’lumki, kuz fasli turli 
his-tuyg‘ularga boy. Goho sokin, goho shiddatli va keskin o‘zgaruvchan. Asarda inson ruhiyatidagi ziddiyatlar 
ayni shu faslga qiyos etilgan. Ijtimoiy-siyosiy jamiyat va iqtisodiy holat kuz manzaralari orqali talqin etilgan. 
Bemor esa ushbu jamiyat a’zolarining umumiy timsolidir.

Asar syujetini bog‘lab turuvchi asosiy obraz – bosh qahramondir. Uning xarakteri va g‘oyaviy-badiiy yukla-
masi romanning o‘q ildizini tashkil qiladi. Bosh qahramon Rustam urush qurboni – Afg‘on urushi tufayli butun 
umr o‘z yo‘lini topa olmay, jamiyatda bir bosqichda qolib ketgan. U ruhiy ezilishlar sababli bu bosqichdan o‘ta 
olmaydi.

“Erta-indin osmonga motam libosini kiygan bulutlar chiqadi. Yer ustida uzoq charx uradi-da, achchiq-
achchiq ko‘z yosh to‘kadi. Sim-sim yomg‘ir yog‘adi: to‘rt kunlik umrida dunyoga sig‘magan, oxir-oqibat jon taslim 
etgan tabiatga aza ochib, unsiz yig‘laydi...”

Har bir qahramonning fojiaviy qismati ana shunday tasvirlar orqali anglashiladi. Masalan, Soat G‘aniyev 
– partiya a’zosi, kommunistik mafkuraning vakili, minglab begunoh insonlar umriga zomin bo‘lgan salbiy 
qahramon. Uning fojiasi – o‘z tanazzulini anglamaganligidir. Yozuvchi bu obrazni bosh qahramon tili orqali 
“yovuz ruh” deb ataydi. Komissarning qiyofasi quyidagicha tasvirlanadi:

“Yuzi shunaqangi ozg‘in, shunaqangi rangsizki, birov eski o‘likni go‘rdan sug‘urib chiqib, kalla chanog‘iga 
teri yopishtirib qo‘ygandek. Chakaklari ich-ichiga kirib ketgan, bo‘yni ingichka, qiltiriq.”

Sho‘ro siyosatining kuch-qudratini aynan mana shu obraz orqali ko‘rish mumkin. Qurbonoy xola esa 
Komissar sababli ota-onasiz qolgan, hayotda sabr-matonat namunasi bo‘lgan o‘zbek ayoli timsolidir. To‘la
ganova Qurbonoyning hayotiy kechinmalari orqali dinga bo‘lgan munosabat ham yoritilgan.

Konflikt har qanday asarda voqeani ochuvchi markaziy mezondir. O‘tkir Hoshimov barcha qahramonlar 
to‘qnashuvini hayotiy materiallar orqali haqqoniy tasvirlaydi. Masalan, Komissarning ayoli – Nazira beozor, 
mushtipar ayol sifatida tasvirlanadi. Hatto o‘lim chog‘ida ham uning go‘zalligi saqlanib qoladi:

“Ajal bilan olishmay, osoyishta yotar, lablarida alamli tabassum qotib qolgan edi. Azoblardan qutulgandek, 
Komissar bilan o‘tgan umriga ham, dunyo ishlariga ham pushaymondek ma’yus kulib, ko‘z yumdi.”

Asarda Nazira, Fotima, Qurbonoy, Shahnoza va Rustamning onasi qiyofasida haqiqiy o‘zbek ayolining 
sabr-bardoshi, onalik mehri mujassam.

Sho‘ro davridagi adolatsizliklar, xalq musibatlari, ayniqsa Afg‘on urushi orqali ifodalanadi. Rustam obrazi 
orqali yozuvchi jamiyatdagi hukmron vakillarning ziddiyatli qiyofasini fosh qiladi. Bu borada shunday satrlar 
keltiriladi:

“Respublika gazetasida g‘alati sarlavhaga ko‘zim tushdi: ‘O‘zbek ishi’ – o‘zbeklarning ishi? Shosha-pisha 
o‘qib chiqdim. Maqola shapaloqdekkina edi. Ammo o‘qishim bilan vujudimda olov yonib ketgandek bo‘ldi...”

“O‘zbeklar ishi”, “paxta ishi” kabi siyosiy ta’qiblar jamiyatdagi fojiaviy o‘zgarishlarga sabab bo‘lgan. 
Rustamning otasi Shomansur Shomatov ham partiyaga sadoqat bilan xizmat qilgan bo‘lsa-da, 1930-yillarda 
surgun qilinadi. Bunday sharoitlar tufayli hayot insonlarga “tush” bo‘lib tuyuladi:

“O‘ylab qarasam, o‘tgan umrim umr emas – tush ekan. Go‘yo men birov uyqu dori ichirganidan so‘ng tush 
ko‘rib yurganman... Uyg‘onishga esa qo‘rqqanman...”

Bu iztirobli izohlar mustabid tuzum fojialarining ramziy ifodasidir.
Roman kompozitsiyasida “tush motivi” yetakchi o‘rinni egallaydi. Rustam, Komissar, Shahnoza, Rustamning 

onasi – barchasi tush ko‘radi. Bu motiv syujet voqealariga bashorat va ramziy ma’no yuklaydi.
1980–1990-yillar o‘zbek adabiyoti mafkuraviy bosim ostida bo‘lgan. Shu davr ijodkorlari inson ruhiyatini 

asar markaziga olib chiqdi. O‘tkir Hoshimovning “Tushda kechgan umrlar” romani ana shunday tarixiy, psi
xologik va ijtimoiy muammolarni badiiy ifoda etuvchi yuksak asardir.

XULOSA VA TAKLIFLAR
O‘tkir Hoshimovning “Tushda kechgan umrlar” romanida inson ruhiyati va tarixiy haqiqatlarning badiiy 

talqini chuqur falsafiy mazmunga ega. Asar orqali yozuvchi insoniy kechinmalarni ijtimoiy-siyosiy jarayonlar 
bilan chambarchas bog‘laydi. Rustam obrazi va tush motivi orqali inson qalbida kechayotgan ruhiy iztiroblar, 
jamiyatdagi ijtimoiy bosimlar, yolg‘izlik va ajratilganlik holatlari ramziy va real tasvirlar bilan uyg‘unlashtirilgan. 
Shuningdek, romanda sho‘ro davrining mafkuraviy zo‘ravonliklari, “o‘zbeklar ishi”, “paxta ishi” kabi siyosiy 
repressiyalar fonida jamiyat a’zolarining ruhiy sinishi va ichki qarama-qarshiliklari mahorat bilan yoritilgan.

Maqola natijalariga tayangan holda, quyidagi takliflar ilgari suriladi:

•	 Zamonaviy adabiyotshunoslikda badiiy asarlarning psixologik talqinini mustaqil yo‘nalish sifatida rivojlan-
tirish;

•	 Sho‘ro mafkurasining shaxs ruhiyatiga ko‘rsatgan ta’sirini yorituvchi asarlarni, xususan O‘tkir Hoshimov 
ijodini adabiy-psixologik tahlil obyekti sifatida muntazam o‘rganish;

•	 “Tushda kechgan umrlar” romanini oliy ta’lim muassasalarida milliy adabiyot va ijtimoiy psixologiya 
kesishgan nuqtadagi namunaviy asar sifatida tavsiya etish;

•	 Adabiyotdagi “tush” motivining psixoanalitik tahlil usullari bilan chuqur o‘rganilishini kengaytirish zarur.

Bu takliflar kelgusidagi adabiy-tahliliy izlanishlar uchun ilmiy asos bo‘la oladi va O‘zbekiston adabiyot-
shunoslik maktabining metodologik salohiyatini boyitadi.

Foydalanilgan adabiyotlar ro‘yxati:
1.	 Normatov U. Yangi o‘zbek adabiyoti. – Toshkent: 2007.
2.	 Normatov U. Yetuklik. – Toshkent: 1982.
3.	 Quronov D. Adabiyotshunoslikka kirish. – Andijon: 2002.
4.	 Rasulov A. Badiiylik – bezavol yangilik. – Toshkent: Sharq nashriyoti, 2007.
5.	 Hamdamov U. Badiiy tafakkur tadriji. – Toshkent: 2002.
6.	 Hoshimov O‘. Tushda kechgan umrlar. – Toshkent: 2002.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.02

10.00.00

